
Коми Республикаса Государственнöй Сöветлöн
Регламент да депутатскöй этика кузя пыр уджалысь комиссия йылысь 

положение

I. Панас
1. Коми Республикаса Оланподув, Коми Республикаса Государственнöй Сöветлöн Регламент серти Коми Республикаса Государственнöй Сöвет (водзö – Государственнöй Сöвет) котыртö Государственнöй Сöветлöн депутатъяс лыдысь Государственнöй Сöветлöн медшöр удж туйвизьяс кузя Государственнöй Сöветлысь пыр уджалысь комиссияяс.
2. Государственнöй Сöвет котыртö Коми Республикаса Государственнöй Сöветлöн Регламент да депутатскöй этика кузя Пыр уджалысь комиссия (водзö – комиссия).
3. Комиссия уджалö Россия Федерацияса Оланподув, Коми Республикаса Оланподув, федеральнöй оланпасъяс да Коми Республикаса оланпасъяс вылö подуласьöмöн, мыджсьö аслас уджын Государственнöй Сöветлöн Регламент, Государственнöй Сöветлöн шуöмъяс да тайö Положение вылö.

II. Комиссияса медшöр удж туйвизьяс

4. Комиссия видлалö юалöмъяс, кутшöмъяс йитчöны:
1) Государственнöй Сöветлöн Регламентö кутчысьöмкöд да сійöс бурмöдöмкöд;

2) Государственнöй Сöветлöн депутат статускöд тайö Положениелöн III юкöдöн урчитöм комиссиялöн полномочиеясын;
3) депутатскöй этикакöд.

III. Комиссиялöн полномочиеяс

5. Комиссия:

1) видзöдö Государственнöй Сöветлöн заседаниеяс дырйи Государственнöй Сöветлöн Регламентö кутчысьöм бöрся, дзик пыр юöртö веськöдлысьсö Государственнöй Сöветлысь Регламент торкöм йылысь да сылöн корöм серти либö сыöн разрешитöмöн гöгöрвоöдö Государственнöй Сöветлöн Регламентлысь положениеяс. Индöм полномочиеяссö комиссия вöчö Государственнöй Сöветлöн Регламентысь 39, 49, 112 да 115 статьяясса положениеяс серти;
2) Государственнöй Сöветлöн заседаниеяс дырйи Государственнöй Сöветлысь Регламент да депутатскöй этика нормаяс торкöм аддзöм могысь анализируйтö Государственнöй Сöветлöн заседаниеяслысь стенографическöй отчётъяс да колана дырйи сетö тайö торкöмъяс лэдзны позьтöмлун йылысь тшöктöмъяс (вöзйöмъяс) да (либö) регламент нормаяс бурмöдöм йылысь вöзйöмъяс;
3) Государственнöй Сöветлöн Регламентса 112 статьялöн положениеяс серти видлалö юалöмъяс, кутшöмъяс йитчöны депутатскöй этикакöд да депутатскöй могъяс олöмö пöрттöмкöд;
4) Государственнöй Сöветса Веськöдлысьлöн тшöктöм кузя видлалö депутатскöй удж гарантияясöн могмöдöм кузя юалöмъяс да Государственнöй Сöветлöн депутат статускöд йитчöм юалöмъяс;

5) дасьтö Государственнöй Сöветлöн Регламент, депутатскöй этика да депутатъяслöн статус серти юалöмъяс кузя вöзйöмъяс да нормативнöй акт балаяс;

6) видлалö Государственнöй Сöветлöн Регламент, депутатскöй этика да депутатъяслöн статус серти юалöмъяс кузя нормативнöй акт балаяс, мый пыртöма Государственнöй Сöветö законодательнöй водзмöстчан правоа мукöд субъектöн, да сетö Государственнöй Сöветö тайö балаяс вылö донъялана гижöдъяс;
7) сылöн эм законодательнöй водзмöстчан право сылы сетöм могъяс серти;

8) видзöдö комиссиялысь решениеяс да Государственнöй Сöветса Веськöдлысьлысь да сійöс вежысьяслысь тшöктöмъяс олöмö пöртöм бöрся сылы сетöм могъяс серти;

9) Государственнöй Сöветса Веськöдлысьлöн тшöктöм серти видлалö да öтувтö гражданалысь да организацияяслысь вöзйöмъяссö да шыöдчöмъяссö сылы сетöм могъяс серти;
10) олöмö пöртö ассьыс удж котыртöм кузя;

11) юöртö Государственнöй Сöветса Аппаратлöн общественносьткöд  йитöд кутöм да йöзöс юöртан средствояскöд öтув уджалöм кузя юкöнлы аслас удж йылысь;

12) уджалö öтув Россия Федерацияын Федеральнöй Собраниелöн Государственнöй Думаса да Федерация Сöветса комитетъяскöд, Коми Республикаса олöмö пöртысь власьт органъяскöд, Коми Республикаса государственнöй органъяскöд, олöмö пöртысь федеральнöй власьт органъяслöн мутас органъяскöд, меставывса асвеськöдлан органъяскöд, общественнöй котыръяскöд, мукöд организациякöд сылы сетöм могъяс серти;
13) олöмö пöртö сылы сетöм могъяс серти мукöд удж.

6. Ассьыс полномочиеяс олöмö пöртöм могысь комиссиялöн эм право:

1) корны да босьтны Коми Республикаса олöмö пöртысь власьт органъяслысь, Коми Республикаса государственнöй органъясысь, учреждениеясысь да организацияясысь, сы лыдын общественнöй котыръясысь, документъяс, юöръяс, юöртан, аналитическöй да мукöд материал юалöмъяс дасьтöм да комиссиялöн заседаниеяс вылын найöс видлалöм могысь Россия Федерацияса законодательство да Коми Республикаса законодательство серти;
2) кыскыны аслас уджö организацияясöс, научнöй учреждениеясöс, велöдчанінъясöс, торъя учёнöйясöс да специалистъясöс;

3) публичнöя видлавны сылы нуöдны сетöм да общественнöй коланлуна юалöмъяссö;

4) сетны Государственнöй Сöветлöн мукöд органлы, Коми Республикаса олöмö пöртысь власьт органъяслы, Коми Республикаса государственнöй органъяслы, меставывса асвеськöдлан органъяслы, общественнöй котыръяслы вöзйöмъяс да тшöктöмъяс тайö комиссиялöн компетенцияын;
5) корны аслас заседаниеяс вылö Коми Республикаса олöмö пöртысь власьт органъяслöн, учреждениеяслöн да организацияяслöн, сы лыдын общественнöй котыръяслöн чина йöзöс.

IV. Комиссиялысь удж котыртöм

7. Комиссияöн юрнуöдö комиссияса веськöдлысь, коді уджалö профессиональнöй пырся подув вылын.
8. Комиссияса веськöдлысь:

1) плнируйтö комиссиялысь удж да могмöдö сылысь удж;

2) чукöртö комиссиялысь заседаниеяс да дасьтö заседаниеяс кежлö материалъяс;
3) веськöдлö комиссиялöн заседаниеяс вылын да урчитö юалöмъяс видлалан пöрадок;
4) кырымалö комиссиялысь решениеяс, комиссиялöн заседаниеяслысь сёрнигижöдъяс;

5) сетö комиссияö пырысьяслы комиссиялöн уджкöд йитчöм документъяс, материалъяс;

6) корö участвуйтны комиссиялöн заседаниеяс вылö государственнöй власьт органъяс, государственнöй органъяс да общественнöй котыръяс петкöдлысьясöс, специалистъясöс, учёнöйясöс да мукöд йöзöс;
7) участвуйтö Государственнöй Сöвет Президиумлöн да колана дырйи Государственнöй Сöветлöн мукöд органлöн уджын;

8) петкöдлö комиссияöс государственнöй власьт органъяскöд, государственнöй органъяскöд, меставывса асвеськöдлан органъяскöд да общественнöй котыръяскöд, мукöд организациякöд йитöдъясын юалöмъяс кузя, мый индöма комиссия нуöдöмлы тайö Положениеöн;
9) юöртö комиссиялöн удж йылысь йöзöс юöртан средствоясын да петкöдчö комиссия нимсянь йöзöс юöртан средствоясын;

10) котыртö комиссиялысь решениеяс олöмö пöртöм кузя удж;

11) юöртö комиссияö пырысьясöс комиссиялысь решениеяс олöмö пöртöм йылысь, а сідзжö Государственнöй Сöветлöн удж йылысь;

12) котыртö Государственнöй Сöветлöн мукöд органкöд öтув удж;

13) олöмö пöртö право кырымавны комиссиялöн удж серти юалöмъяс кузя документъяс аслас компетенцияын;
14) урчитö комиссияö мукöд пырысьлысь могъяс;

15) сетö Государственнöй Сöветлöн заседаниеяс вылын комиссиялысь да Государственнöй Сöветлöн мукöд органлысь балаяс, законодательнöй водзмöстчöмъяс, решениеяс комиссиялöн нуöдöмлы индöм юалöмъяс кузя;

16) сетö урчитöм пöрадок серти комиссиялöн удж йылысь отчётъяс;

17) олöмö пöртö комиссиялöн нуöдöмлы индöм юалöмъяс кузя мукöд полномочие.

9. Комиссияса веськöдлысьöс вежысь, Государственнöй Сöветöн сійöс бöрйöм дырйи, уджалö Государственнöй Сöветын тайö чинын штатö индытöг.

10. Комиссияса веськöдлысьöс вежысь:
1) нуöдö комиссиялöн уджалан туйвизьяс кузя асшöр уджалан юкöн урчитöм уджмогъяс лыддьöг серти;

2) комиссияса веськöдлысьлöн тшöктöм серти сетö Государственнöй Сöветлöн заседаниеяс вылын комиссиялысь да Государственнöй Сöветлöн мукöд органлысь балаяс, законодательнöй водзмöстчöмъяс,  решениеяс комиссиялöн нуöдöмлы индöм юалöмъяс кузя;
3) олöмö пöртö комиссиялысь, комиссияса веськöдлысьлысь тшöктöмъяс да мукöд удж тайö Положение да урчитöм уджмогъяс лыддьöг серти;

4) комиссияса веськöдлысьлöн тшöктöм серти, кор сійö абу, пöртö олöмö комиссияса веськöдлысьлысь полномочиеяс да збыльмöдö сылысь уджмогъяс.
11. Комиссияса веськöдлысь да комиссияса веськöдлысьöс вежысь кор кутшöмкö кад абуöсь (висьöм, отпуск), налысь уджмогъяссö пöртö олöмö комиссияö пырысьяс пиысь öти. Та дырйи комиссия примитö лöсялана решение да урчитö юалöмъяс, кутшöмъясöс колö пöртны олöмö комиссияса веськöдлысьлысь могъяс збыльмöдысьлы.
12. Комиссияöс правовöя, юöртан-аналитическöя, документационнöя, организационно-техническöя да мукöд уджöн могмöдöны Государственнöй Сöветса Аппаратлöн лöсялана тэчаса юкöдувъяс.

V. Комиссиялöн уджалан пöрадок

13. Комиссия уджалö Государственнöй Сöветлöн быд вося да быд тöлысся мероприятиеяслöн планъяс да комиссиялöн ылöса уджалан планъяс серти.
14. Комиссиялöн медшöр уджалан формаöн лоö комиссияса заседание.
15. Комиссиялöн заседаниеяс нуöдсьöны колана дырйи.

16. Комиссиялöн öчереднöй заседаниеяс нуöдсьöны, кыдз правилö, быд тöлысь. Комиссиялöн заседаниеяс нуöдан мукöд формасö урчитöма тайö Положениелöн 23 – 25 пунктъясын.
17. Комиссияса заседание нуöдан лун, кад, места, план урчитö комиссияса веськöдлысь да висьталö депутатъяслы – комиссияö пырысьяслы.

18. Комиссиялöн заседание вылö корöм йöзöс юöртöны комиссияса заседание нуöдан лун, кад да места йылысь комиссиялöн заседание лунöдз 7 лунысь оз сёрöнджык.

19. Комиссиялöн заседание вылын эм право лоны сöвещательнöй гöлöс правоöн Коми Республикаса Юралысьлы да сійöс вежысьяслы, Государственнöй Сöветса Веськöдлысьлы да сійöс вежысьяслы,  Государственнöй Сöветса депутатъяслы, кодъяс оз пырны сылöн составö, а комиссияса веськöдлысьлöн корöм кузя сідзжö Коми Республикаса олöмö пöртысь власьт органъяслöн, Коми Республикаса государственнöй органъяслöн юрнуöдысьяслы либö индöм юрнуöдысьясöн уполномочитöм йöзлы, мукöд йöзлы. Та дырйи Коми Республикаса Юралысьлöн да Государственнöй Сöветса Веськöдлысьлöн эм сöвещательнöй гöлöс правоыс комиссия вылын видлалан став юалöм кузя, мукöд йöзлöн – налы инман юалöмъяс кузя.
20. Комиссиялöн заседание вылö быть корöны йöзöс, кодъяслы инмö заседание вылын видлалан юалöмыс.
21. Комиссиялöн заседаниеын участвуйтöны Государственнöй Сöветса Аппаратын уджалысьяс. Комиссиялöн заседание вылö вермасны корны экспертъясöс, а сідзжö колана организацияясöс, йöзöс юöртан средствоясöс петкöдлысьясöс.

22. Комиссияса заседаниеöдз 5 лунысь оз сёрöнджык сылöн веськöдлысь (веськöдлысьöс вежысь) сетö комиссияö пырысьяслы да корöм йöзлы комиссияын лоöм став пасйöгсö, вöзйöмсö, экспертизаяслысь кывкöртöдсö сійö юалöмъяс кузя, кутшöмъяс кутасны видлавсьыны комиссиялöн заседание вылын.
23. Комиссиялöн неöчереднöй заседание вылö комиссияса веськöдлысь чукöртö аслас водзмöстчöм серти либö Государственнöй Сöветса Веськöдлысьлöн, сійöс вежысьяслöн тшöктöм кузя, либö комиссияö пырысьяс öтувъя лыдысь коймöд юкöнысь оз этшаджыклöн корöм серти. Комиссиялöн неöчереднöй заседание йылысь сылöн веськöдлысь юöртö комиссияö пырысьяслы, заседаниеын мукöд участвуйтысьлы кык суткиысь оз сёрöнджык.
24. Комиссиялöн эм право нуöдны пöдса заседаниеяс. Комиссиялöн пöдса заседаниеяс нуöдан пöрадоксö урчитö комиссияса веськöдлысь.

25. Комиссиялöн Государственнöй Сöветса Веськöдлыськöд сёрнитчöм кузя эм право нуöдны выезднöй заседаниеяс сылы индöм могъяс кузя. Выезднöй заседание нуöдан сёрнитанторсö, местасö да сійöс нуöдан пöрадоксö урчитö комиссияса веськöдлысь Государственнöй Сöветса Веськöдлыськöд сёрнитчöм серти.

26. Комиссиялöн заседание лоö правомочнöйöн, сэні кö комиссияö пырысьяс öтувъя лыдысь джынсьыс унджыкöн.
27. Комиссиялысь заседаниесö нуöдö комиссияса веськöдлысь либö сылöн тшöктöм серти сійöс вежысь либö комиссияö пырысь. Заседание заводитчöм водзын веськöдлысьыс юöртö комиссияö пырысьяслы заседание вылö корöм йöз йылысь. Комиссиялöн заседаниелысь сёрнигижöдсö кырымалö веськöдлысьыс.
28. Комиссиялöн заседаниеын костъяс вылö кад да нюжöдöм дыр урчитсьö заседание вылын вöлысь комиссияö унджык пырысьлöн сöгласие серти.

29. Комиссияса заседаниелöн планö индöм юалöм кузя видлалан да решение примитан процедураö пырö:

1) видлалöм юалöм кузя доклад;

2) юалöмъяс вылö докладчиклöн вочавидзöм;

3) комиссияö пырысьяслöн видзöдласъяс серти сёрнитöм;

4) видлалöм юалöм кузя пасйöгъяс, вöзйöмъяс, экспертизалысь кывкöртöдъяс кузя сёрнитöм да сöгласуйтöм;
5) решение примитöм.

30. Кор докладчик оз вермы сетны докладсö ачыс, сэки сылы быть колö юöртны комиссияса веськöдлысьлы. Докладчиккöд сёрнитчöмöн юалöмсö вермас петкöдлыны комиссияса веськöдлысь либö комиссияса мöд член.

31. Видлалöм юалöмъяс кузя заседание вылын вöлысь комиссияö пырысьяс лыдысь унджык гöлöсöн комиссия примитö решениеяс, а тайö положениеöн артыштöм случайяс дырйи сетö донъялана гижöдъяс.

32. Государственнöй Сöветлöн заседание вылын видлалöм юалöмъяс кузя комиссиялöн решениеяс йылысь юöртöны Государственнöй Сöветлы Государственнöй Сöветлöн заседание вылын кывкутысь комитетса веськöдлысьöн, а колана дырйи комиссияса веськöдлысьöн либö уполномочитöм членöн лöсялана юалöм видлалöм дырйи. Комиссиялöн мукöд решение йылысь юöртöны Государственнöй Сöветса Веськöдлысьлы, колана йöзлы, а Государственнöй Сöветса Веськöдлысьлöн тшöктöм серти Государственнöй Сöветса став депутатлы да мукöд йöзлы.
33. Комиссия уджалö восьсöн, юöртö общественносьтлы йöзöс юöртан средствоясын аслас решенияс йылысь да найöс олöмö пöртöм йылысь.
34. Аслас уджлöн туйвизьяс кузя торъя юалöмъяс дасьтöм могысь комиссия Государственнöй Сöветлöн Регламент серти вермö котыртны комиссияö пырысьяс лыдысь недыр кадся уджалан группаяс.

35. Сёрнитчöм серти недыр кадся уджалан группаяс вермасны корны асланыс уджö Коми Республикаса олöмö пöртысь власьт органъясöс, Коми Республикаса государственнöй органъясöс, меставывса асвеськöдлан органъясöс, общественнöй котыръясöс, научнöй учреждениеясöс петкöдлысьясöс, а сідзжö специалистъясöс да экспертъясöс. 
36. Недыр кадся уджалан группаяс котыртöм оформитсьö комиссиялöн решениеöн.

37. Колана дырйи недыр кадся уджалан группаяслöн удж йылысь комиссия:

1) юöртö Коми Республикаса Юралысьлы, Государственнöй Сöветлы уджалöмын кывкöртöдъяс йылысь;
2) лöсьöдö вöзйöмъяс да сетö найöс Коми Республикаса олöмö пöртысь власьт органъяслöн, Коми Республикаса государственнöй органъяслöн, меставывса асвеськöдлан органъяслöн, учреждениеяслöн да организацияяслöн юрнуöдысьяслы;
3) дасьтö  Коми Республикаса оланпас, Государственнöй Сöветлöн правовöй акт балаяс, индöм балаяс кузя вöзйöмъяс;
4) котыртö мукöд мероприятие комиссиялöн полномочиеяс серти.
VI. Комиссияö пырысьяслöн правояс да уджмогъяс

38. Комиссияö пырысьяслöн öткодь правояс, мый серти найö вермöны активнöя участвуйтны комиссиялöн уджын, найö олöмö пöртöны комиссия да Государственнöй Сöвет водзын уджмогъяссö, мый пасйöма тайö Положениеын, Государственнöй Сöветлöн Регламентын, кывкутöны ассьыныс удж бура олöмö пöртöм вöсна.
39. Комиссияса веськöдлысь да комиссияса веськöдлысьöс вежысь кывкутöны  комиссиялöн бур удж вöсна.

40. Комиссияö пырысьяслöн эм право:

1) пырны комиссияöн котыртöм быд уджалан группаö;
2) вына гöлöс вылö став юалöм кузя, мый видлалö комиссия;
3) вöзйыны комиссияöн видлалöм вылö юалöмъяс, пыртны комиссияса заседаниеяслöн план, видлалан пöрадок да комиссияöн видлалан юалöмъяс кузя вöзйöмъяс да  пасйöгъяс;
4) участвуйтны комиссияöн видлалöм юалöмъяс кузя сёрниын, выступайтны ассьыс вöзйöмъяссö подулалöмöн да гöлöсуйтан подув серти;
5) сэки, кор оз во öти кывйö комиссиялöн решениекöд, висьтавны ассьыс видзöдлассö торйöн, кутшöмöс колана дырйи вермö сетны гижöмöн, а сідзжö Государственнöй Сöветлöн мукöд органлöн заседаниеяс  да Государственнöй Сöветлöн заседаниеяс вылын сетны ачыс депутатыс;
6) аслас водзмöстчöм серти либö комиссиялöн тшöктöм кузя тöдмасьны местаяс вылын юалöмъяскöд, мый индöма нуöдны комиссиялы, öтувтны Коми Республикаса олöмö пöртысь власьт органъяслысь, Коми Республикаса государственнöй органъяслысь, меставывса асвеськöдлан органъяслысь, учреждениеяслысь да организацияяслысь, гражданалысь вöзйöмъяс да юöртны аслас помшуöмъяс йылысь комиссиялы;
7) корны колана организационнöй да методическöй отсöг, справочнöй материал Государственнöй Сöветлöн Апппаратын да сылöн тэчаса юкöдувъясын уджалысьяслысь.
41. Медшöр уджысь эновтчытöг уджалысь депутатъяс мездыссьöны комиссиялöн заседание вылын налöн участвуйтан либö комиссиялысь тшöктöмъяс олöмö пöртан кад кежлö медшöр уджалан либö служитан местаын производственнöй либö служебнöй могъяс збыльмöдöмысь "Коми Республикалöн Государственнöй Сöветса депутатлöн статус йылысь" Коми Республикаса Оланпас серти.
42. Комиссияö пырысьяслы быть колö:
1) участвуйтны комиссиялöн уджын, сыöн котыртöм недыр кадся уджалан группаясын, кытчö найö пырöны. Комиссиялöн, недыр кадся уджалан группалöн заседание вылын лоны позьтöмлун йылысь комиссияö пырысь юöртö комиссияса веськöдлысьлы либö кутшöмкö кад сылысь могъяс олöмö пöртысьлы;
2) олöмö пöртны комиссиялысь, комиссияса веськöдлысьлысь комиссиялöн уджалан туйвизьяс кузя тшöктöмъяс, пыртны колана дырйи тайö тшöктöмъяс кузя вöзйöмъяс; 
3) юöртны комиссияöс комиссиялысь либö сылöн веськöдлысьлысь тшöктöмъяс олöмö пöртöм йылысь; 
4) участвуйтны комиссиялысь да Государственнöй Сöветлысь комиссиялöн уджалан туйвизьяс кузя решениеяс олöмö пöртöмын да сы бöрся видзöдöмын.

